
        
            
                
            
        

    
	БАБИЙН АХТААН

	 

	ЗОХИОЛУУД

	(шүлэг, найраглал)

	
“МОНГОЛЫН ЗОХИОЛЧДЫН ХОРОО” Улаанбаатар хотноо 1968 онд эрхлэн хэвлүүлсэн “БАБИЙН АХТААН: ЗОХИОЛУУД (шүлэг, найраглал)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ШҮЛЭГ



	



	УУДАМ САЙХАН ЭХ ОРОН МИНЬ

	Уудам сайхан эх орон минь

	Улаан нарны туяагаар гиймэл байна.

	Цаст Алтайн минь мөнгөн цагаан оргил

	Цал буурал аав шиг минь дотно байна.

	 

	Дуулна би уудам сайхан эх орноо

	Дуулна би тансаг арвин баялгийг нь

	Дуулна би өсөж яваа жавхлант үеэ

	Дуулна би хөдөлмөрч ард түмнээ

	 

	Баян сүрэг минь барагдашгүй арвижиж байна,

	Багачууд минь гэгээн эрдмээр бойжиж байна,

	Байгуулах нийгэм журмын ялалтад

	Бадарсан бат итгэлээр давшиж байна.

	 

	Уудам сайхан эх орон минь мандаж цэцэглэ

	Улаан нарны туяа үүрд чамайг гийгүүлнэ

	Урамтай зоригтой манай хөдөлмөрч түмэн

	Үргэлж чамайг шинэ ялалтаараа цогцолно!

	 

	Хайруул орчуулав.



	




	ЖАРАН НАСАА САНАХАД

	Жаран настайгаа би, саяхан мэндэлж байсан сан

	Далан нас минь тэгтэл, золгоор ирчихсэн байнам.

	Домбороо дахиад би, гартаа барин хөглөв.

	Даль жигүүр урган, эгшиг дуу минь хангинав.

	 

	Жаран насаа би, дуутай цуутай угтсан юм.

	Жаргалтай дэлгэр цагийнхаа оргил гэж санасан юм.

	Тэгсэн чинь би эндүүрчээ, тэмүүлэх шинэ оргилыг

	Тэгэхэд жаран нас минь, дахиад өмнө минь босгосон юм.

	 

	Энхрий хайрт нам, эх орон өлгий минь

	Элгэн садан түмэн минь, эгүүлээд өвгөн намайг

	Дөнгөж гуч хүрсэн, залуу эр шиг болгоход

	Домбр юугаан хөглөн, алсын замд гарсан юм.

	 

	Алтайн салхи сөрөн, уулсыг дамжин хэсэв,

	Асралт ой шугуйг, нэвтлэн туулан явав.

	Салхи ч үл хүрэм, цавцайх цагаан оргилоос,

	Сайхан төрсөн Ага-иыгаа, дахин ч барьж билээ.

	 

	Томого юуг нь татаж, Ага-иыгаа тавихад

	Тэнгэрийн өндөрт тэр минь, халин дүүлэн хөөрлөө,

	Уулын янгир болсон, хөлгөө би ч ташуурдав,

	Унаж осолдох вий гэж, айж гайхсан ч үгүй билээ.

	 

	Өндөр тэнгэрийн хаан миний хүрэн бүргэд

	Өрсөн юм шиг уулсыг өнгийн харж явснаа,

	Харанхуй тэнгэрийг зүссэн, аянга цахилгаан шиг

	Харван доош «унахдаа», улаан үнэг «тэвэрлээ»

	 

	Арван жил би, Ага-иыгаа дагаж явсаар

	Аргагүй өнөөдөр би, далан нас хүрлээ

	Харин тэгсэн чинь бас л, далан нас минь

	Халуун залуугаараа байна гэх гээд болдоггүй.

	 

	Далан нас ч нээрээ, даваа шиг санагдахгүй.

	Дараах даваа өөд нь мацахаар би шийдлээ.

	Дандаа залуу явах хувьтай төрсөн надад

	Нийгэм журам өөд тэмцэн дүүлэн яваа

	 

	Налгар сайхан орныхоо дуучин нь би байна

	Үнэн халуун зүрхнээсээ, заяа золыг нь дуулахад

	Үзгийн минь үзүүр, үүрд хурц байнам.

	 

	Б. Бааст орчуулав.



	




	СЭТГЭЛ ЗҮРХ МИНЬ

	Сэтгэл зүрх минь, нэг үерлээд нэг татраад л

	Сэргэлэн цовоо заримдаа, уйтгар гунигтай заримдаа!

	Алсын алс өөд ханарсан их нүүдлийн дунд

	Агт морьтой заримдаа, аяа явган ч юм шиг заримдаа!

	Жаран жилийн ачаа, нуруундаа үүрэн явсаар харин

	Далан насны даваанд даанч, дөхөөд ирж дээ!

	 

	Туулсан жаран нас, тэртээ уулын бэл шиг

	Тэмүүлсэн оргилуун сэтгэл, тэр бэлийг давах салхи шиг

	Харин амьдралдаа хүн, нэг л хар толбо тусгавал

	Ханат гэр нь өөрт нь, харанхуй нүх шиг болоод

	Халуун Ошагын1 чинь дөрвөн хөл, дөрвөн тийш заараад

	Хариу ч үгүй дөчин хоног тэнэх, цөл тал шиг болно шүү!

	 

	Далан насны давааг, хараахан даваагүй байнам,

	Давах цаг нь ирэхээр, аягүй өгсүүр юм шиг байна,

	Чин сайхан зүтгэлээр, түмэн ард чинь хайрладаг бол

	Чи өөрөө галуу нь, ард түмэн чинь нуур нь биш үү!

	Далын даваа байтугай, наяынхаас эмээн сүрддэггүй

	Далай шиг баян буурлууд, дандаа байхыг ерөөнөм би!

	 

	Б. Бааст орчуулав.

	 


БУУРАЛ УЛИАС

	Үзгийн минь үзүүр

	Үүрд хурц байнам.

	 

	Шижгэр хөгжөөнт энэ үеийн

	Шилдэг сайхан үр сад та нарт

	Далан насныхаа баярын өдөр

	Давтан хэлэх үг минь байна.

	 

	Ачит намынхаа хайраар жигүүрлэж

	Авьяас билгээ хөвчлөн яваа

	Өвгөн буурал дууч надаас

	Өвлөх юмыг минь ав даа, та нар!

	 

	Зуугийн дундаас хэдийн хальж

	Зүйл зүйлийн юмыг үзсэн

	Өвгөн миний хэлэх үгийг

	Тээр санаж битгий түлхээрэй!

	 

	Хэрэгтэй гэснийгээ залуу та нартаа

	Хэрэг болгож үлдээхгүй юм бол

	Өдий хүрсний минь хэрэг нь юу вэ?

	Өнгийн юм үзсэний ашиг нь юу вэ?

	 

	Сургууль соёлын босго алхах

	Хувьтай цагаас урьд төржээ.

	Харин түүний буруутан нь би биш ээ.

	Харамсах юм ч надад алга аа.

	 

	Араб бичигтэй байсан цагт

	Ах чинь чармайн зүтгэж яваад

	Ашгүй түүнийг сурсны хүчээр

	Аялгуут шүлгээ тэмдэглэж байлаа.

	 

	Бараан амьдралын тоосон дунд

	Бага насандаа хутгалдаж явахдаа

	Бадаг шүлгээ холбон хэлхэж

	Баяд дээдсийг хатгаж байлаа.

	 

	Урьдын цагт олноо даган

	Үргэсэн нүүдэлд төөрч явлаа.

	Хожмын цагт дахин залуужиж

	Хонгор цэцэг шиг дэлгэрэн байнам.

	 

	Хуучин цагийн амьд гэрч

	Хувьтай цагийн буурал улиас чинь

	Насан залуусын шуугиан дунд

	Наргин цэнгэн явахыг хүснэм!

	 

	Амьдралдаа ах чинь олон газар

	Алтан дэлхийд хөлөө тавилаа.

	Сүүлийн үед бие ядарч

	Шүлэг найргаасаа холдож ч үзлээ.

	 

	Эрүүл энх гэдэг аз жаргал юм,

	Эмгэг өвчин гэдэг гай зовлон юм.

	Эмч домч гэдэг ачтан юм,

	Эрхэм төр минь авралын орон юм.

	 

	Эрүүл гэдэг үнэн баян мөн

	Эрхэм жаргал түүнээс бадарна

	Эрвий бие минь дахин залуужив

	Эгшиг шүлэг минь дахин соёолов.

	 

	Цаасан дээр тонгойн суухад

	Чадмагч болсон мэт үзэг минь!

	Бүргэд минь өндрөө авахад

	Бие сэтгэл минь уралдан дүүлнэм!

	 

	Хар бага насанд минь

	Хадам минь өгсөн домбороо хөглөв

	Халгиа доомборын уянгалах эгшиг

	Харгиа булаг шиг ундран эхлэв.

	 

	Сэлүүн талын салхи адил

	Сэвгүй сайхан уянгалаг доомбор

	Өтөлсөн насыг минь өөд нь татаж

	Өд сөд ургасан мэт болгов.

	 

	Тагших бүргэд шиг эрч хурж,

	Түүний нүд шиг бие минь гялалзана,

	Бүтээлч түмнийхээ жаргалыг дуулах

	Билгүүн санаа минь өрнөн байнам.

	 

	Заяат ардынхаа жавхлан болсон

	Золбоо төгс залуу дүү нар минь,

	Үнэхээр жаргалт эрин үеийн

	Үзэг нэгтэй дуучин найзууд минь,

	 

	Байгуулсан бүхнээ бататган дуулъя!

	Байгуулах ажлынхаа магнайд явъя!

	Давших хөгжлийн явцтай тохируулж

	Давтах алхныхаа цохилтыг нийлүүлье!

	 

	Баян талын малчдаа дуулъя!

	Баялгийг бүтээгч ажилчдаа магтъя!

	Бат сайхан төрөө дуулъя!

	Бадран хөгжигч найрамдлаа магтъя!

	 

	Талын нэг тархсан мод

	Тайга хөвч шиг найгахгүй нь магад.

	Хүн хүн хувиа хичээвэл

	Гүрэн улсдаа хүчин болохгүй.

	 

	Эвийн сайхныг хичээн сахиж

	Элбэрэл журмыг дээдлэн хүндэлж,

	Ариун сэтгэл аливаа бүхнээ

	Ардынхаа тусад өргөн барья!

	 

	Өнгөрсөн одоо хоёр цагийн

	Үнэн амьдралыг үзсэн би,

	Ахуй гэгээн энэ үеийнхээ

	Алдрыг дуулах нь жаргал минь билээ

	 

	Хурдан морьдын дүүгэн ирэх

	Хурцын хурц гараатай явъя!

	Яруу найргийн ундран өрнөх

	Ялгуун сайхан жигүүртэй явъя!

	 

	Сарьдаг өндөрт хөөрөн гарсан

	Бүргэдийн сайхан дүртэй явъя!

	Санаа сайт ард түмэн шигээ

	Саруул цэлмүүн хөгжин явъя!

	 

	Б. Бааст орчуулав.



	




	ИХ ХУРЛЫН ӨМНӨ

	Зохиолч энэ шүлгээ Монголын зохиолчдын IV Их хуралд зориулан бичжээ

	 

	Урсаж хэдийн одсон ч гэсэн

	Уйлж хайлан байж өнгөрүүлсэн

	Урьдын зовлонт жилүүдэд ч гэсэн

	Уй гашуут дуугаа дуулсаар л явлаа.

	Эзэрхэг цагийн харанхуй үед

	Эргэн тойрон тор татчихаад

	Эрх дураар хөдөлж болдоггүйг

	Эдүгээ санахад аймшигтай байнам.

	Алтан дэлхийд гээгдэж гүйцсэн

	Аруу таруу бутарч хоцорсон

	Алтай уулыг арлаж өвөрлөсөн

	Аяа казах минь хөөрхий ч байлаа.

	Ильич багшийн туяа цацарч

	Эх нутгийг минь гийгүүлээгүй сэн бол

	Миний төрсөн Алтай нутаг

	Манан дунд замхрах байлаа.

	Хүссэн бүхний минь хүлээн авч

	Зовсон зовлонг минь үлдэн хөөсөн

	Намынхаа ачийг дуулавч баршгүй!

	Төрийнхөө сүлдэнд сүслэвч дуусашгүй!

	Эх орноо өргөмжлөн дуулалцах

	Эрхэм заяаг эзэмдэн төрж,

	Эрхт монголын яруу найргийн

	Нэгэн бяцхан горхи болсон

	Энэ сайхан аз хувьдаа

	Эгүүрд эгнэгт баярлан явнам.

	Даяар алдарт нам тандаа

	Дахин дахин баярлалаа, гялайлаа!

	Дуулсан бүхний минь өргөн авч

	Дуурьсгаж түгээдэг монгол нөхөд

	Цуцсан жигүүрт минь хүч сэлбэж

	Сульдсан хоолойд минь эрч орууллаа,

	«Бүргэд» гэдэг найраглал минь

	Бүл казахын амьдрал билээ.

	Өөрийг минь төрүүлсэн ард олныхоо

	Өнгөрсөн одоог нь дуулсан билээ.

	Буурал өвгөн болсон намайг

	«Бозбала»2 болгон авч

	Өчүүхэн бага найраг дууг минь

	Өргөн түмэндээ нөхөд минь хүртээв.

	Дал гарсан настай болсон ч

	Даль жигүүр минь чадалтай байна.

	Өнөр олныхоо зорил тэмүүлэлд

	Өргөх дуу минь өрнөсөөр байна.

	Хүж Алтайн уулс дээгүүр

	Хүрэн бүргэд шигээ дүүлэн нисэж

	Хүссэн бүхнээ бүтээхийг би

	Хүндэт үүрэг минь гэж боддог.

	Уянгалан дуулахыг бодох бүр

	Урам зориг минь ундран оргилж

	Уулс ч надад намхан санагдана

	Уудам тал минь сайхан санагдана.

	Он оноос энэ он

	Онцгой сайхан үйлстэй он3

	Энэ үйлсийн эрч хүчээр

	Идрийн зориг минь улам бадарна

	Үзэг нэгт нөхдөө дурсан

	Үйлс нэгт найзуудаа бодон

	Таван Богдоосоо дүүлэн нисэхэд

	Тавтай ч байна, баяртай ч байна.

	Анд найзуудтайгаа уулзах шиг

	Аятай учрал хаа байх вэ!

	Аялгуу дуугаа нийлүүлэх шиг

	Азтай жаргал юу байх вэ!

	Хийсэн ажлаа бүртгэн дүгнэж

	Хийх ажлаа нэгтгэн зөвлөх

	Их хуралдаа өвгөн би

	Энэ удаа ганцаар очихгүй!

	Бүл чадлыг нь дурдан хэлбэл

	Балапан, тирнек4 шиг ид цогтой

	Бүрдсэн авьяасыг нь илтгэн гаргавал

	Булгийн ус шиг тунгалаг сайхан

	Ийм гялалзсан хэдэн дүүтэйгээ

	Их хуралдаа би очно.

	Их хурлынхаа эрчээр тэгээд

	Ирэх хурлаа хүртэл дүүлнэм.

	 

	Б. Бааст орчуулав.

	 


МИНИЙ БАЯР

	Аймаг орны минь ялалт амжилт

	Алдарт хорин жилийн жимс юм

	Жимс ургасан залуу мод шиг

	Жигтэйхэн баян байна би.

	Үеийн үед байгаагүй

	Үргэлж залуугийн цэцгийг

	Орчлон дэлхий дээр би

	Одоо үед өргөж байна.

	Ариун ус, шимт өвст Алтай минь

	Аав шиг минь халуун дотно байдаг юм.

	Хайрт Таван богд чинийхээ өвөрт

	Хаданд ургасан анчир шиг чийрэг өслөө би

	Дөрвөд, казах, урианхай бүгдээрээ

	Дүрэлзсэн хөдөлмөрийн эзэд юм.

	Итгэл зүтгэл нэгтэй болохоороо

	Эх орны зүрх нь хамт цохилдог.

	Таван төрлийн мал сүрэг минь ч

	Тансаг баян эд агуурс минь ч

	Эрин цагийн сүндэрлэсэн барилгууд ч

	Эрэлхэг түмний минь бүтээл юм.

	Хүн ардын минь гайхамшигт бүтээл

	Хүчит жигүүр болж байна сэтгэлд минь

	Хамт олныхоо бүтээлийг магтан дуулах

	Хавтай жаргал намайг хуваарьгүй эзэмдлээ.

	Хорин жилийн бүтээлийг магтахад

	Хосгүй сайхан, бардам байна,

	Үгээр чимсэн бөхтэй мориндоо

	Үзгээ бариад би мордов.

	 

	Б. Бааст орчуулав.



	




	СУВАГ

	Чулуунаас чулуу ургасан юм шиг

	Өчигдрийн хээр тал дээр

	Шулуунаас шулуун гудамжтай

	Өнөөдрийн хот сүндэрлэж байна.

	 

	Нүд алдам талаа малаар дүүргэж

	Нүцгэн хотоо цэцэрлэгээр чимэх гэж

	Баян-Өлгийн цогтой залуус

	Байгалийн бэрхшээлтэй дайн зарлав

	 

	Хотын гудамжинд мод суулгавч

	Хожуул болоод хатдаг байлаа.

	Ховдын гол арвин боловч

	Холуур тойроод урсдаг байлаа.

	 

	Хүрз зээтүү гартаа бариад

	Хүн бүхэн сувгийг ухлаа

	Хөдөлмөрийн чимээ хотоо баясгаж

	Хөндийн салхи цуурайг дэмжлээ.

	 

	Ховд гол усаа харамлаад

	Хорт могой шиг мушгиран эрчилнэ

	Омогт залуус заавал авах гэж

	Олон түмэнтэй хүчээ нэгтгэнэ.

	 

	Уулын горхинууд Ховдыг дэмжлээ.

	Ургаа хаднууд ч хүнийг баслаа.

	Байгаль хүн хоёр хүчээ сорилцсон

	Байлдаан тулалдаан ширүүсэж эхэллээ.

	 

	Хөлөг онгоцыг хэмх дайрмаар

	Хөөс цахруулсан үерийн ус

	Орсон буур шиг боомтыг мөргөөд

	Олон газраар сэт дайрлаа.

	 

	Ажилд улайрч тэмцэлд зоригжсон

	Алтай нутгийн чийрэг залуус

	Үхэр чулуудыг өнхрүүлэн авчраад

	Үерийн усыг зад боолоо.

	 

	Цоров зориг хоёрт номхорсон

	Цоо эмнэг гөлрөөд шогшдог шиг

	Хүн хөдөлмөр хоёрт хазаарлуулсан

	Хүчирхэг ус сувгаар урсав.

	 

	Намирсан навч, дэлгэрсэн цэцгийн хамт

	Намар цагийн боловсорсон ногоо хүртэл

	Ховдын устай хамт айлчилж

	Хотын хүмүүсийг ингэж баясгасан юм.

	 

	Д. Сэнгээ орчуулав

	 


ИТГЭЛИЙН ОД

	Хан өндөр оргилтой эн чацуу сүндэрлэсэн

	Хайрт Улаанбаатар чиний халуун цээжнээс

	Октябрийн алтан туяатай улс монголоо золгуулсан

	Онцгой манай баатрууд төрж гарсан түүхтэй.

	 

	Уулсын ноён оргилын бүргэд зоригт Сүхбаатар

	Ухаант Ленинтэй уулзаж, манай замыг гийгүүлснээр

	Төрсөн нутгийн минь магнайд, жаргалын наран мандаж,

	Түмэн ардын цээжинд мөнхийн баяр ирсээн!

	 

	Сайхан Монгол орон минь, өнөр бүлийн өргөө,

	Саруул дэлгэр нутаг минь, мөнх хөгжлийн өлгий,

	Жигүүр болсон домбороо, хөглөн хөглөөд өвгөн би,

	Жишишгүй чиний гуа үнэнийг магтан дуулаад баршгүй!

	 

	Гайхамшигт Алтайн хормойд сэлүүн Ховдын хөвөөнд

	Гал улаан цэцэг шиг, миний Өлгий хот цэцэглэж байна.

	Тэнд амьдарч байгаа, казах, урианхай түмний

	Тэмүүлж байгаа зүрхний ариун цохилтыг чагнавал,

	 

	Үргэлж дэвжин цэцэглэх, мөнхийн сайхан үрийг

	Үнэндээ Улаанбаатар минь чи, тэнд аваачиж тарьжээ.

	Итгэл найдварын од - Их хүчний тулгуур

	Энхрий Улаанбаатар чамдаа түм дахин баярлалаа.

	 

	Өргөн дэлгэр нутагт минь, өглөө бүрд чи авч ирэлцдэг

	Өнгөт алтан нарны гэгээн туяаг угтаж,

	Элгэн садан түмнийхээ, халуун зүрхний хайрыг

	Энхрий Улаанбаатар чамдаа, өргөн ирлээ, бид!

	 

	Алтайн цэцэг шиг дэлгэрсэн, амжилтын бэлэгтэй ирлээ

	Алтан гургалдайн уянга шиг, дуу бүжигтэй ирлээ,

	Ард түмний минь, сайхан сэтгэлийн бэлэг тэр!

	Ахиад чамаасаа сурах, үнэн мөрөөдлийн илрэл тэр.

	 

	Б. Бааст орчуулав.

	 


МИНИЙ ЭХ ОРОН

	Зогсолтгүй хөгжиж байгаа миний эх орон

	Зол жаргалт нийгэм журмыг байгуулж байна

	Зөвлөлт улсынхаа ариун тусламжтайгаар бид

	Зоригтой ч, итгэлтэй ч урагшаа давшиж байна.

	Сайн агаар, саруул тал

	Сайхан даа, эх орны минь!

	Өндөр уул, тунгалаг нуур

	Өлзийтэй дээ, эх орны минь!

	Ялалт өөд, жаргал өөд жолоодсон

	Ялгуусан хайрт баатар нам чамайгаа

	Яндашгүй ялагдашгүй ард түмэн чинь

	Яруухан дуугаар алдаршуулан дуулж байна.

	Сайн агаар, саруул тал

	Сайхан даа, эх орны минь!

	Өндөр уул, тунгалаг нуур

	Өлзийтэй дээ, эх орны минь!

	Уудам тал өргөн хөндий цэлийн харагдаж

	Уулаар мод, бэлээр мал бүрхэж байна.

	Ус ихтэй урт голууд мушгиран урсаж

	Ургамал цэцэг үнэхээр жигдэрч байна.

	Сайхан агаар, саруул тал

	Сайхан даа, эх орны минь!

	Өндөр уул, тунгалаг нуур

	Өлзийтэй дээ, эх орны минь!

	 

	Хайруул орчуулав.

	 


УУДАМ САЙХАН ОРОС НУТАГ

	Өвгөн буурал Алтай шиг,

	Өндөр настай болсон хойноо

	Галт тэргэнд суугаад

	Газрын холыг зорилоо би.

	 

	Молор эрдэнэ мэт хайртай.

	Монголын минь хээрийн салхи

	Аян замыг минь өлзийтэй болог гээд

	Араас үлээн үдэх цагт,

	 

	Уудам сайхан Оросын

	Урсгал зөөлөн салхи,

	Урдаас биднийг бас

	Угтаж авсан нь бахтай

	 

	Уудам орос нутгийн

	Урсгал зөөлөн салхиар

	Зуны дэлгэр байгалийн

	Зуун өнгийн цэцгийн

	 

	Ханашгүй сайхан үнэр

	Ханхийтэл үнэртэж байна.

	Тариа талхны үнэр

	Таатай сайхан байна.

	 

	Барагдашгүй их ойн

	Баялаг шилмүүс үнэртэж байна.

	Бадрангуй олон үйлдвэрийн

	Баагьсан утаа үнэртэж байна.

	 

	Баясгалант олон хотын

	Бадамласан гэрэл угтаж байна.

	Бат зузаан журамтай

	Баатар ард нь угтаж байна.

	 

	Зургаан хоног галт тэргээр

	Зогсолтгүй давхих замдаа

	Ильичийн гэрэл, орос нутгийг

	Ид сайхан гийгүүлснийг үзэв.

	 

	Бүх ард нь тэгшхэн хөдөлмөрлөж

	Эх нутгаа шинэтгэснийг харав

	Алх хадуур хоёр-оросын бахархал,

	Ажилчин тариачин хоёр-үүрдийн нөхөд.

	 

	Алтан дэлхийгээ өөрчлөн шинэтгэж

	Аж амьдралын далайг цалгиулсан

	Алдарт Зөвлөлтийн ард түмэн мандаг!

	Аугаа коммунизмын наран гийг!

	 

	Б. Бааст орчуулав.

	 


ЧАМААС ӨНДӨР

	Хөх тэнгэр-уудам агаарын дунд

	Хөлөг болгон догшин үүлс хүртэл

	Таван богд чиний оргилыг давалгүй

	Тас мөргөөд эвдэрч байхыг үзсэн.

	 

	Арван сарын аагим халуун наран

	Алтан дэлхийд хэншүү гармаар төөнөвч

	Мөнх сарьдаг Алтай баатар чиний

	Мөнгөн дуулгыг тайлж чадаагүй юм.

	 

	Шантаршгүй зүрхэндээ лугшиж байгаа

	Унтаршгүй гал шиг цусны өнгөт

	Улаан тугаа намируулсан миний дүү нар

	Удахгүй чиний оройд гарцгаах болно.

	 

	Насан турш хүйтэн өвөртөө хадгалсан

	Нандин нууцын чинь эзэд тэд юм шүү.

	Чадалтай зоригтой манай үеийн хүн

	Чамаас өндөр болохоо үзүүлнэ дээ гайгүй

	 

	Д. Сэнгээ орчуулав

	 


ТӨРӨЛ САДАН ЗОЧИН ГИЙЧДЭДЭЭ

	1960 онд Баян-Өлгий аймагт зочилсон Киргизийн жүжигчид Өмнө гол гэдэг газар зусаж байсан зохиолч Ахтааныд зочлон очжээ 

	 

	Алс хол нутгаас

	Аулд минь зочлон ирсэн

	Төрөл садан найз нартаа

	Тольт зүрхний мэндийг хүргэе!

	Киргиз, казахын үр сад

	Хэзээнээс ах дүүс билээ.

	Эх нутаг маань алс гэвч

	Элэг зүрх нэг билээ.

	Аймагт маань ирснийг сонсоод

	Ах чинь хэчнээн баярласан гээч!

	Аулд минь ингээд ирэхэд чинь

	Аюулхай цээж хайраар бялхнам!

	Гийгүүлж ирсний чинь хариуд

	Казах домбороо хөглөнөм!

	Дуулиа цуурай муутай ч бол

	Дуугаа аялж бэлэг баринам!

	Хөгшид буурлаа дээдэлдэг нь

	Хэзээний манай ёсон билээ.

	Тэр ёсоор намайг хүндэлсэн

	Та нарын айлчлалыг үл мартнам!

	Сайхан дуу казах киргизийн

	Салшгүй жигүүр нь бил ээ!

	Баяр найраа бид

	Баян дуу шүлгээрээ дуурьсганам.

	Өлгийнхнийг та нар

	Өрнүүн дуугаараа жигүүрлэжээ.

	Ай та нарыгаа би чинь

	Алтан гургалдай гэж нэрлэнэм.

	Цагаан малгайт киргизэд минь

	Чин зүрхний минь мэндийг дамжуул

	Айл бүрд мэндийг минь хүргэ!

	Ай хүн бүрд бас хүргээрэй!

	 

	Б. Бааст орчуулав.



	




	АЛТАН ТАРИАНЫ ТӨЛӨӨ

	Атраараа газар нутаг

	Аяа яасан их юм бэ?

	Ариухан уст гол мөрөн

	Аяа яасан олон юм бэ?

	Цаг эгзгийг нь олж л чадвал

	Цулгуй нүцгэн газар алга л

	Ирж байгаа трактор, комбайн

	Үүний бэлгэ тэмдэг биш үү.

	Алаг цэцгийн орон болсон

	Атар уудам тал хээртээ

	Амьдралын тариа халиуруулахгүй бол

	Амттай талхаа яаж идэх вэ?

	Газар нь хатуу, цаг нь хүйтэн гэдэг

	Гаж балар үзлийг таягдаж

	Ажлын машинаа жолоодон эгнээд

	Атрын зүг давшин эхэлье.

	Тааламжтай сайхан цаг ч ирлээ.

	Тариа тарьдаг үе ч боллоо.

	Асгаруулсан хөлс маань талаар болохгүй

	Алтан тариа түүнээс цэцэглэнэ.

	Атраараа газар нутгаа

	Алтан тариа болгон хувилгах

	Өргөн тулалдаанд бүгдээр ороход

	Өвгөн би ч үзэгтэйгээ явна.

	 

	1959 он

	 

	Б. Бааст орчуулав.

	 


ЭХ ОРОН

	Гоц сайхан эх орноо

	Эгц ширтэн харахад

	Төв Азийн өндөрт нь

	Таван Богдын энгэрт нь

	Баян-Өлгий хот нь

	Бараа татан харагдана.

	Даяар олон иргэд нь

	Таван хуруу шиг хайрлагдана.

	 

	Өлгий хот минь олондоо

	Соёлын үр цацна.

	Өнөр сайхан малчид нь

	Баярын инээдээр мишээнэ.

	Хөндий талаар дүүрэн

	Хөгжсөн сууриуд үзэгдэнэ.

	Хөхрөх уулсыг бүрхсэн

	Мал сүрэг нь ярайна.

	 

	Баруун, талаар тойрч

	Баян Алтай сэхийнэ.

	Зургаан давааны эх

	Сиргаалаг алсад дүнхийнэ.

	Соргог сайхан өвс

	Тунгалаг рашаан ус

	Сүрлэг өтгөн ой

	Чимэг нь билээ манай Алтайн!

	 

	Ховд голын эх нь

	Хорымдыгт байдаг билээ,

	Түргэн урсгалдаа тэр нь

	Өргөн хэрэгцээт модыг маань

	Өнөр олон арддаа

	Өргөн ирдэг билээ,

	Ай баян Алтай минь

	Асралт сайхан нутаг минь!

	 

	Зуны сайхан улиралд

	Зузаан ногоон ойд нь

	Уран хөхөө донгодож

	Уяхан гургалдай жиргэж

	Балын амттай салхи нь

	Байн байн сэвэлзэхэд

	Зоригт казах хөвгүүдийн

	Золбоо хийморь нь сэргэнэ.

	 

	Хайртай эх орондоо

	Халуун зүтгэлээ өгсөн

	Найртай Алтайн хөвгүүд

	Баяртай сайхан цагтаа

	«Хар ямаагаа» татаж

	Хонгор охидоо магтаж

	Баярын дуугаа эхлэхэд

	Баян Алтай минь сэргэнэ.

	 

	Дуулах дууны минь эх

	Урлах шүлгийн минь булаг

	Хүрэн бүргэдийн минь баяр

	Хөнгөн доомборын минь эрч

	Ариун дэлгэр эх орныхоо

	Алдрыг нь магтан дуулахдаа

	Өвгөн нас залуужин ирнэ,

	Өндөр Алтай минь инээн угтана.

	 

	Б. Бааст орчуулав.

	 


ӨЛГИЙ ХОТ

	Өндөр уулсын хөндийг дагаж

	Өргөн Ховдын хөвөөг барьж

	Өлгий хот цэцэглэн хөгжиж

	Өнөр олныхоо хайрыг татлаа.

	Өчигдөрхөн энэ хөндийг харахад

	Өл цөлхөн нутаг байж билээ.

	Өнөөдөр чинийхээ цэцэглэснийг үзээд

	Өр зүрх минь яасан их баярлана вэ?

	Өлгий хот чинийхээ жишээг аваад

	Өндөр уулсын бэл хөндий бүрд

	Ирээдүйн жавхлант сайхан хотын

	Ид залуу соёо ургаж байгаад баярлах юм.

	Уулсаар нутагтай ард олныхоо

	Урам зоригийг хөгжөөн цэцэглүүлж

	Охид хөвгүүдийн минь бяцхан цээжийг

	Оюун эрдмийн шимээр тэтгээрэй!

	Гэгээн өдөр манайд эхлэхэд

	Гэрэлт нарны туяагаар гялбаж

	Харанхуй шөнө нэгэнт болбол

	Хаш эрдэнийн гэрлээ гялалзуулж

	Өлгий хот минь өрнөн цэцэглэ!

	Өнө үүрд хөгжин мандаарай!

	Өнөр олны хүсэл ч тийм байна!

	Өвгөн дуучийн ерөөл ч тийм байна.

	 

	Хайруул орчуулав.



	




	АМЬДРАЛЫН МИНЬ ШИНЭ ҮЕ

	Алтан өлгий эх орныхоо

	Амьдралын шинэ хаалгыг

	Алдар цуут залуучуудын хамт

	Ахтаан ах чинь нээж байна.

	Золбоо, жаргалаа магтаж би

	Золтой амьдралаа бахархаж байна

	Зовсон сэтгэл минь амарч

	Зориг хүч минь бадарч байна.

	Урагшаа хөгжих орон минь

	Улам цэцэглэх нь бахдалтай!

	Урам зориг, хүсэл минь

	Ундарч оргилох нь итгэлтэй!

	 

	Хайруул орчуулав.

	 


ОРШЛЫН ОРОНД

	Хөгшин Акин би

	Домбороо барилаа.

	Хөгийг нь тааруулаад

	Дуугаа аяллаа.

	 

	Ард олныхоо шагнасан

	Санал бодлоор жигүүр хийж

	Ачит намынхаа заасан

	Ариун замаар чиг барьж

	 

	Салхитай өдөр хөөрдөг

	Уулын идэр бүргэд шиг

	Сарьдагтай өндрөө булаалдсан

	Хотын дээгүүр нислээ.

	 

	Алтан гургалдай шувуу

	Хэчнээн сайхан донгодовч

	Аглаг өндөр ууландаа

	Байгалийг магтан дуулдаг биз

	 

	Ардын дууч Акин би

	Хэчнээн баргил дуугаравч

	Ажилчин малчин олондоо

	Хүнийг магтан дуулна.

	 

	Д. Сэнгээ орчуулав

	 


АМЬДРАЛ ГЭДЭГ САЙХАН АА

	Аз жаргал нь заяасан л байвал

	Амьдрал гэдэг сайхан аа даа

	Өвгөрөх насанд ч дарагдахгүй

	Өрнөсөн сэтгэлд автчихаад

	Өндөр тэнгэр өөд

	Өргөж явчих гээд сайхан аа.

	 

	Аз жаргал нь заяасан л байвал

	Амьдрах гэдэг сайхан аа даа

	Өнгөрсөн амьдралаа эгж

	Өнөөгийн толинд харахад

	Эдүгээгийн энэ жаргалтай

	Эртхэн учрах минь яав гэнэм.

	 

	Аз жаргал нь заяасан л байвал

	Амьдрах гэдэг сайхан аа даа

	Энэ үеийн охь болсон

	Эрхэм залуу хөвгүүд минь

	Жаргалын сайханд бүү ташуурагтун

	Жаргаагч эх орноо хайрлагтун!

	 

	Б. Бааст орчуулав.

	 


ЖАРАН НАСНЫ ЖАВХАА

	Сайрхаж явсан гучин таван насаа бодоход

	Саваа тулж салганах цаг ойртжээ.

	Сажилсаар яваад жаран насыг хүрэхэд

	Санаа бодол сайн муу хоёрыг зэрэгцүүлэн бодно.

	 

	Залуу байжээ, гучин тавтай байсан үедээ

	Залуу ч гэсэн зовж л явлаа тэр цагт

	Жаргалант Монголын цэцэглэж байгаа энэ үед

	Жаран нас минь гучин таваас ч залуухан болов.

	 

	Илрэл нь болгож, энэ бахдалт үеийнхээ

	Их хөдөлмөр өөд «жар» чамайг хөтөлнө би.

	Ирэх сайхан нийгэм журмын байгуулалтад

	Идэр залуу нөхдийнхөө хамт оролцоно би!

	 

	Нас минь хэдий ахиж, элж хуучравч

	Нахиалж байгаа сэтгэл минь хэвээрээ байна.

	Нар мандаж, сар туяарсан эх орондоо

	Найраглал шүлэг минь ундарсаар л байна.

	 

	Б. Бааст орчуулав.



	




	АЛТАЙНХНЫ БЭЛЭГ

	Таван Богдын ууланд

	Дураар явдаг өвгөн би

	Баатар нийслэлдээ ирж

	Бат журамт нөхөдтэйгөө учирсан

	Тэр нэг өглөөний бэлэг

	Тэмдэгт шүлгийн хэлхээ энэ

	Цаст Алтайн нутгаас

	Цагаан онгоцонд суугаад

	Хөх тэнгэрээр дүүхэлзүүлэн

	Хөвөн үүлсийг сэвэлзүүлэн

	Энхрий хотдоо ирээд

	Итгэлт нөхөдтэйгөө учирлаа.

	Урлагийн арван хоногийн

	Уран авьяастны тоосон дунд

	Жаран гурван настай

	Жавхаа төгс алхалсан

	Золыг хэн өгөв?

	Жаргалыг хэн хайрлав?

	Үзэг бийр нэгтэй

	Үзэл санаа адилтай

	Анд найз та нартаа

	Алдарт нийслэлийн олондоо

	Алтайнхны бэлгийг авч ирлээ,

	Алтан мутартаа дэвшүүлэн соёрхоно уу!

	 

	1960 он

	 

	Б. Бааст орчуулав.

	 


БУУРАЛ АЛТАЙН БҮРГЭДЭЭС

	Буурал Алтайн оргилуудын, хамгийн ноёлог өндрөөс нь,

	Бүргэд болон нисэж, хөх тэнгэрт дүүллээ,

	Жигүүртний хаан болсон бүргэдийн хурц нүдээр,

	Жаргалтай дэлгэр нутгаа, хэсүүлэн харуулдаж үзлээ.

	Үүлийг дороос нь баганадаж, уулсын хаад эгнэсэн

	Усаа доош нь буулгаж, цэнхэр хадгаа дэлгэсэн,

	Үзэмж жавхаа бүрдсэн, миний төрсөн нутгийн

	Үлэмжийн сайхантай нь жиших нутаг хаа байна даа?

	Өндөр Алтайн уул, зургаан алдарт даваатай,

	Өргөн түмний дунд, Сыргал сүртэй нь билээ.

	Тэнэгэр баян салаа Алтайд минь түг түм билээ.

	Тэр салааг дүүрэн айл мал байдаг билээ,

	Урьд малын олон нь баядынх байдаг билээ,

	Одоо сүргийн олон нь нэгдлийнх гэдэг билээ л.

	Төө зайгүй дотно олон овог ястан

	Төрсөн үрийн адил эв найртай амьдарна.

	Аз жаргал тэдний хүн бүрд заяажээ,

	Айраг цагаа тэдний айл бүрд бялхжээ,

	Ийм оронд төрсөн нь миний өндөр хувь аа,

	Эрэлхэг хайрт намынхаа алдар хэмээн баярладааг.

	Хун галуу цуглаж, дуу тасрахгүй цэнгэдэг,

	Холбоо цэнхэр нуурууд, миний нутгаар дүүрэн

	Таван өнгө алаглаж солонгын шинжийг илтгэдэг,

	Тансаг сайхан байгаль миний нутгийн жавхлан,

	Ийм жаргалтай нутгийн халуун шороонд төрсөн

	Ижил хосгүй азаа илтгэн дуулж барах уу?

	Көкшийн цагаан оргил шиг нүд гялбам сайхан

	Хөвөн цагаан оргил манай Алтайд ч бий шүү.

	Алтайн цагаан оргилын нэгнээс нь нисэн гарсан

	Ангал хүрэн бүргэд нь, өвгөн би билээ.

	Насан өндөр болоход идрийн шид өгч

	Намайг үргэлж тэтгэгч хүчин хаана байна вэ?

	Мөнх бамбарын дөл шиг үргэлж цэцэглэгч амьдралд

	Миний дуулдаг дууны үндэс соёолсон бус уу?

	 

	1964 он

	 

	Б. Бааст орчуулав.



	




	АДУУЧИН БҮСГҮЙ

	Адуучин би, ардын нэгдлийн гишүүн би,

	Адуун сүргийг багаасаа маллаж өссөн юм би

	Адуучин гэдэг малчин хүнд сайхан алдар юм.

	Ардын нэгдлийн адуучин гэдэг бүр ч бахтай алдар юм

	 

	Өндөр уулсын ногоон бэлийг дамжиж

	Өргөн хөндийн уудам цээлд хариулж

	Үүрийг угтагч зоригт адуучны цээжинд

	Үржилт сүргээ хайрлах эрхэм хүсэл дүүрэн!

	 

	Түнэр харанхуйг ашиглаж хорт чоно ч гэтдэг,

	Зүсэр бороог далимдуулж муу хулгайч ч ирдэг,

	Гэвч түмний сүргийг маллагч адуучийн ариун харцад

	Гэнэдэх осолдох цаг ер байдаггүй шүү дээ!

	 

	Уудам хээрийг цочтол адуу унгалдах сайхан!

	Унага даага тоглож дураар байх сайхан!

	Үүрийг баяртай угтах адууч бүсгүйд сайхан!

	Үнэндээ тийм адууч олон байгаа нь бүр ч сайхан

	 

	Хайруул орчуулав.



	




	МАЛЧДАД

	Мал сүрэг хэчнээн ашигтай сайхан авч

	Малчин түмэн минь түүнийг өсгөж бойжуулдаг юм.

	Эргэх дөрвөн улиралд ширүүн байгальтай тэмцэлдэгч

	Эрэлхэг зоригтой малчдын минь алдар нь Алтайгаас өндөр!

	 

	Эх улсаа тэжээгч эрхэм түмэн малчид минь

	Эрдэнэ сувдыг бүтээгч уран гартай малчид юм!

	Агуу төрдөө үнэнч ариун журамт малчид минь,

	Ачийг чинь санахад далайгаас гүнзгий байна!

	 

	Баатар зоригийн үйлстээ улам амжилт олоорой!

	Баян сүргээ арвижуулж уудам хээрийг бүрхээгээрэй!

	Барагдашгүй шимээр нь эх улсаа дэвжүүлээрэй!

	Байгуулах их гавьяаг чинь алдаршуулан дуулъя!

	 

	Хайруул орчуулав.



	




	ХОВД ГОЛД

	Эрчтэй ширүүн Ховд гол

	Эргэлдэн мушгиран урссаар байв.

	Эрэглэсэн долгио үүсгэн шуугьж

	Эргээсээ даван хальсаар байв.

	Эгдүүтэй түргэн урсгал

	Эмжээрлэсэн хөөс цацалсаар байв.

	Эвхрэн мушгирсаар ирэхэд

	Эрдсэн гарамчид сандарсаар байв.

	Эгэлдрэглэж тогтоосон онгоцыг

	Эвдэлж бутлах гэж мэрсээр байв.

	Эндэж осолдсон хүмүүсийг

	Эргэх завгүй залгисаар байв.

	Эмээх царайгүй Ховд гол

	Энэрэх сэтгэлгүй урссаар байв.

	Энэ насыг наслахад

	Эмгэнэл, шаналалд учруулсаар байв.

	Эрдэм чадалтай манай үеийн хүн

	Эвхрэн уурласан чамаас айсангүй

	Эцэлт цуцалтгүй хөдөлмөрлөж байгаад

	Эрхэндээ чамайг нэгэнт орууллаа.

	Эгц эргийн чинь дээгүүр

	Эгнэсэн гүүрнүүд босож байна,

	Эрхэлсэн хүүхдүүд дээрээс чинь харж

	Элэглэж чамайг инээлдэж байна.

	Эвий! Ховд гол, харав уу чи

	Эзэмшинэ гэдэг чинь энэ дээ.

	Эргүүлж чамайг урсгаж

	Элдэв хэрэгцээнд ашиглана даа.

	 

	Хайруул орчуулав.

	 


ГУЧИН ТАВАН НАС

	Санаанд минь тодхон байна

	Гучин тавтай байсан минь

	Саатаж, чамд удалгүй

	Салж очсон билээ би.

	Саарьтсан сааруу гараараа

	Салахын ёсыг гүйцэтгэж

	Сайхан жаргал эхэлсэн

	Саруул замдаа орж билээ.

	Болжмор шувуу дэвэх шиг

	Гучин тав нислээ чи

	Бор зүрхийг минь булгилуулж

	Бүх бодлыг минь татлаа чи

	Бодсон санаснаа илчилж

	Будант булангаас гарах гэж

	Болд үзгээ барьж

	Бичих ажилдаа орлоо би

	Үргэлж зориг хүслийг минь хөгжөөж

	Урагшаа чи алхлаа.

	Урам баяр чинь бадарч

	Улам түргэн давшлаа

	Удирдагч намаар зоригжуулж

	Улам цааш хөгжихөд нь

	Уран үгээ сийрүүлж

	Уянгат дуугаа дуулсаар би

	 

	Хайруул орчуулав.

	 


МИНИЙ ДУУ

	Алтайн цаст уулсаар нутагтай би,

	Алтан гургалдай шиг дууч ач нартай би,

	Ард түмэндээ дуу хоолойгоо өргөнө би,

	Ариун үйлсэд хувь нэмрээ өгнө би.

	 

	Ачит нам минь намайг хүмүүжүүлж

	Амьдрал бүхний минь хангаж өгсөнд

	Өвгөн настай гэж хөл жийж суулгүй

	Өргөн түмэндээ хүч чадлаа өгдөг билээ.

	 

	Өдөр хоног өнгөрнө гэдэг бол

	Өвгөрөх нас ирж байгааг батлавч

	Харин би түүнд ер итгэдэггүй юм,

	Харьшгүй мөнх залуу явахыг хүснэ, би.

	 

	Намтайгаа яваа хүн хөгширч болохгүй!

	Нас сүүдэр ч яах вэ, хэд л хүрвэл хүрэг!

	Харин ганц өдрийг ч гэсэн би

	Хамаг олныхоо тусад л зориулна!

	 

	Хайруул орчуулав.

	 


ӨМНӨ ГОЛ

	Эх нутгаа магтсан дуу

	 

	Тунгалаг сайхан устай Өмнө гол минь,

	Тогтуун зөөлөн салхитай Өмнө гол минь

	Анхилам шимт өвстэй Өмнө гол минь,

	Алагласан түмэн цэцэгтэй Өмнө гол минь,

	Цэнхэрхэн нуур чинь долгиотойёо,

	Цэн хунгийн уяхан дуутайяа,

	Аян хийж буудаг зуслантайяа,

	Баян сүргийн шуугиантайяа.

	Нийт олондоо өлзийтэй Өмнө гол минь,

	Нэгдлийн түмэндээ хишигтэй Өмнө гол минь.

	Унага даага янцгаасан Өмнө гол минь,

	Охид хөвгүүд дуулалдсан Өмнө гол минь,

	Үзэсгэлэнт сайхан бэлчээртэйеэ,

	Үгээр сийлж барамгүйеэ,

	Гал улаан цэцгийг чинь харахуйяа

	Гайхамшигт маргааш минь тодхон оо

	Өгөөмөр баян бэлчээртэй Өмнө гол минь,

	Өнөр нэгдлийнхний баясгалан Өмнө гол минь.

	Рашаан усны ундаргатай Өмнө гол минь,

	Айраг сархдын шаагиантай Өмнө гол минь,

	Түнэр ногоон хөндийтэйеэ,

	Толигор пүүсүү хөнжилтэйеэ,

	Эргэн тойрон уулстайяа,

	Эрэлхэг тасын хөөрөлттэйеэ.

	Энгэр уулс нь ан гөрөөтэй Өмнө гол минь,

	Цэнхэр ус нь алаг загастай Өмнө гол минь

	Өргөн ардын магтаалтай Өмнө гол минь,

	Өр зүрхнээсээ хайртай Өмнө гол минь,

	Үрийн үрд жаргалтайяа,

	Үргэлж цэцэглэх хувьтайяа,

	Энхийн улирлаас салахгүйеэ,

	Мөнхийн хайраар дуурьсгалтайяа

	 

	Б. Бааст орчуулав.

	 


ӨВЛИЙН ҮЗЭСГЭЛЭН

	Намрын сүүл сарын жихүүн салхи

	Навчсыг сүрчигнүүлэн хийсгэсээр байна,

	Нарийн мөчрийг шинэхэн цас хучиж

	Нарны туяанд мөнгөн сүлжээ шиг харагдаж байна

	Шуугьсан салхи догшин, үлээлтээрээ

	Шуурсан цасыг босгон үймрүүлж

	Хөдөө нутгийг жавраар хайрах нь

	Хөхөө өвөл болсны шинж

	Цан хяруу цас мөсөөр солигдож

	Цайдам тал цагаан хөнжил нөмрөөд

	Царгилууд мөсөн малгай шоволзуулж

	Цайрдмал шовх оройнууд гялалзана.

	Өндөр уулс нарны гэрэлд цайвалзаад;

	Өргөн тал нүд халтиртал гялбаад

	Өндөг мэт бөмбийнхөн харагдаж

	Өвлийн үзэсгэлэн эх оронд минь цогцлов.

	 

	Хайруул орчуулав.

	 


ХАВРЫН БАЯСГАЛАН

	Ургамал амьтныг тэжээн тэтгэсээр

	Урьхан хавар хүрээд ирлээ.

	Эрвээхэй цэцэг навчсаа хүсэмжлэн

	Эрээн далавчаа дэлгэн ниснэ.

	Нахиагаа дэлгэсэн ногоон модод ч

	Найган ганхах нь урамтай сайхан

	Хөхөө шувуу хангинан донгодоход

	Хөөрхөн болжмор өндөлзөн жиргэнэ.

	Цэнхэр уулсын оройг дамжин

	Цэнгэг хаврын униар татна.

	Ай, хан Алтайд минь айлчлан ирсэн

	Амилуун хаврын баясгаланг магтъя!

	Уулаас буусан хурдан горхинууд

	Уран гүйдлээр жирэлзэн хоржигноод

	Ногоон дэнжийг нэвт зүсээд

	Нуурын усанд нийлэнхэн байна.

	Элбэг устай цэнхэр нуурын

	Эрэг дээгүүр гэрүүд ярайгаад

	Сэтгэл баясгасан хаврын улирал

	Сэнгэнэн үлээсэн ариун салхи

	Түгж дэлгэрсэн цэцгийг таалж

	Түмэн төлийн магнайг илж

	Өлгий нутагт минь үзэсгэлэнг дэлгэж

	Өргөн олны минь баясгаланг төрүүлнэ!

	 

	Хайруул орчуулав.

	 


ЧАМДАА ӨРГӨХ ЦЭЦЭГ

	Д. Сэнгээгийн дурсгалд.

	 

	Эх сайхан нутгийнхаа ээлтэй алтан шороонд

	Мөнх нойрсож байгаа хайрт шонхор чинийхээ

	Гэрэлт хөшөөний дэргэд цэцгийн хэлхээ өргөхөөр

	Өвгөн дууч казах чинь, нөхдийн хамт ирээд байна.

	 

	Ахын чинь нутагладаг Алтай, алс хол юм даа,

	Арай гэж би чинь, жилдээ нэг ирэх юм даа,

	Хонгор хайрт чамайгаа биднээс салан одоход

	Холын тэртээ Алтайд, би чинь гуньсаар суулаа.

	 

	Бүргэд шиг би, ууланд амьдрах дуртай байтал

	Буурал өвгөн ахдаа, хол гэлгүй нисэж хүрээд

	Яруу найрагчийн халуун гараа өгсөн цагаас чинь хойш

	Ядрахгүй тулах таягтай болсноо би яаж мартах вэ?

	 

	Ариухан цагаан тагтааны санааг чи өвөрлөж

	Алтан гургалдай шувууны дууг чи дуулсаар

	Ахдаа нисэж очсон, тэр цагийн учрал

	Алаг зүрхний минь гүнд, одоо ч тодхон санагдана.

	 

	Гар гараасаа барилцаж, өнө удаан нөхөрлөж

	Дуу дуугаа нийлүүлэн, эх орноо алдаршуулж,

	Гайхамшгийн ихийг бүтээхээр зорин явах гэтэл

	Гай зовлон тохиолдож, чи минь биднийг орхилоо.

	 

	Идэр бүргэдийн шинжтэй, журамт нөхөр минь чи,

	Ид сайхан насандаа ихийг бүтээхээр сэдсэн сэн,

	Гэвч чиний минь хүсэл, гүйцээгдсэнгүй үлдлээ,

	Гэгээн тэр зорилыг чинь бид гүйцээхээр шийдлээ.

	 

	Ард түмэндээ өргөхөөр, чиний сэдсэн ажил бол

	Асар хүнд боловч, алдартай сайхан туульс юм сан.

	Авьяас билгийн чадлаар, би чамайг гүйцэхгүй ч

	Ард түмнийхээ үйлсэд, бүх хүчээ зориулах болно.

	 

	Галын дөл адил дүрэлзсэн хурц авьяастай,

	Гантиг чулуу мэт, хатан хатуу зоригтой,

	Хонгор чиний минь, цог жавхлантай дүрийг

	Хосгүй сайн нөхөд чинь, үүрд дурсан явна.

	 

	Жил бүр чинийхээ, гэрэлт хөшөөний дэргэд

	Жигдрэн ирэх нөхдийн чинь эгнээ улам өсөж

	Эх орноо чам шиг, галтай цогтой алдаршуулах

	Эрчим чадлаар ямагт оргилон бадарч явна.

	 

	Эх сайхан нутгийнхаа ээлтэй алтан шороонд

	Мөнх нойрсож байгаа хайрт шонхор чинийхээ

	Гэрэлт хөшөөний дэргэд өргөх бидний цэцэг бол

	Гэгээн тунгалаг эх орондоо зүтгэх бат тангараг!

	 

	Б. Бааст орчуулав.

	 


ӨВӨЛ ЗУНЫГ ЭГШИГЛЭН ШҮЛЭГЛЭНЭМ

	Бөөн бөөн үүл гарч

	Нэг нь нэгийгээ хөөн нүүнэ.

	Сэм сэм цас бууж,

	Өвөл цаг сүртэй дүртэй.

	 

	Цагийн урсгалд саатахыг мэдэхгүй,

	Цантай өвөл хулжин одохдоо

	Цагаан тэрлэгийн оодон хормойг

	Цаад уулын оройд орхив.

	 

	Уулын оргилд суусан үүл

	Өнгө алдан нэвсийн нүүнэ.

	Голын мөс эрч сулран

	Нүдний нулимс шиг дусал бөнжгөнөнө

	 

	Толгойгоо ороосон хувраг лам шиг

	Дунхайн харагдах цаст уулс

	Өвлийн сүрээ бадруулах адил

	Өлийн үзэгдэх байдал нь гэвэл:

	 

	Тэргүүнээ гудайлгаж суудлаа өгөөд

	Туниатай гэгч нь урсан одохдоо

	Сайхан зунд гомдсон мэт

	Санаа нэг л дундуур мэт

	 

	Хөгшин өвөл үеэ шархируулан

	Догшин луу шиг хүрхрээд яана,

	Гал цахилгаан гялалзан гялбуулсан

	Гайхамшигт зуныг соёрхвол яана!

	 

	Зуны тэнгэрийг хараач, өвөл өө!

	Зулмал үүлсийг үзээч, өвөл өө!

	Зургаан арслан шиг хөлгөн үүл

	Зулай даран нүүж явнам.

	 

	Хур бороо асгаран бууна,

	Хорвоо ертөнц баясан бүжнэ,

	Тэнгэрийн нар тэгээд мандана,

	Дэлхийн царай мишээн гийнэ.

	 

	Алтан гургалдай уянгалан дуулахад

	Ариухан хорвоо амьсгаа дарна,

	Хөвчин дэлхийн хөх зун

	Хүний орчлонгийн баясгалан байнам.

	 

	Инээмсэглэсэн зун ирнэ гэдэг

	Ид шидийн хувилгаан ирэхүй адил

	Үзэсгэлэн гоо хонгор дагина

	Үеийн чамайгаа урихуй адил

	 

	Газрын хөрс уяран зөөлөрнө,

	Ганган чимгээ дэлхий өмсөнө,

	Арван тийш өөрийн жимээр

	Амьтны хорвоогийн урсгал үргэлжилнэ.

	 

	Сүүдэрт үлдсэн сүүлчийн мөс

	Нүдний нуух адил арилан одно,

	Зуны орчлон - үзэсгэлэнгийн дээд

	Хүний орчлон - баясгалангийн дээд.

	 

	Солонгын өнгөт цэцгийн эрхэс

	Сонин сайхан дэлбээгээ дэлгээд,

	Бүлээн салхинаа толгой дохиод,

	Туяхан ишнээ зөөлөн намилзана.

	 

	Хадам эцэгтээ толгой мэхийсэн,

	Халуун журамт бэрийн адил

	Ханагар зуны гоёхон цогцсыг

	Хайрлан тэврэвч ханашгүй санагднам.

	 

	1964 он

	 

	Б. Бааст орчуулав.



	




	НЭГЭН ЗАЛУУД

	Уа, залуу нөхөр минь

	Хэлсэн үгэндээ хүрэхгүй

	Хэн бүхнийг хууран

	Үнэн мөнөөс зугтаж

	Худал хуурмагт ойртож

	Хайлан унаж буй мөс шиг

	Хачин эмзэг зан гаргадагт чинь

	Нэг талаар сэтгэл минь зовно,

	Нөгөө талаар айдас хүрнэм.

	 

	Уа залуу нөхөр минь

	Би чамайг дандаа харж явдаг

	Чи намайг юу гэж харах вэ,

	За тэр нь юуны хамаатай

	Зайлуул даа, чи яах л бол доо,

	Хуурах мэхлэх гэхдээ чи

	Юу ч хийхээс сийхгүй хүн юм.

	Муур залгиснаа мэддэггүй юм.

	Түүн шиг байж яахин болох вэ!

	 

	Уа залуу нөхөр минь

	Худал үнэн далан үг дэлгэж

	Хурц нүд дэмий гялалзуулаад яанам бэ!

	Юм бүхний түрүүнд «би» гэж цээжээ дэлсээд

	Юу чухам бүтээсэн бэ гэвэл

	Залирхуу үг, онгирсон зангаас өөр

	Дэвээтэй хийсэн юмгүй бол

	Дээлийн гол л гэгдэхээс өөр яанам бэ!

	 

	Б. Бааст орчуулав.



	




	Б...-д

	(Шог5)

	 

	Бас л гэрийнхээ мухарт, хоргодон суугааг чинь мэдээд

	Би хавхыг чинь аваад явлаа, Б найз минь ээ!

	Ийм янзаар л намайг, барьж дөнгөхгүйгээс хойш,

	Ишиг хургыг чинь би, түүхдээ л түүнэ шүү хөрш өө!

	Чиний мал сүрэг хэзээ эзэнтэй болох юм бэ?

	Чи нэг өдөр ч гэсэн, малаа хариулбал яадаг юм бэ?

	Хавхаар чи намайг, барина гэдэг өнгөрсөн шүү

	Хар бүргэдийн ухаан - хашир чоно л гэж мэдээрэй!

	Хар төмөр хавхыг чинь, хаданд аваачиж хаялаа,

	Хаа гэж чи түүнийг, эрэх юм бэ хөрш өө,

	Оно уулнаас чи түүнийг, олох хялбар бол уу?

	Олон ишигнээс чинь, би нэгийг шүүрэх хялбар бол уу?

	Улаан Бургасанд өвөлжөөтэй, эрхэм найз Б минь,

	Ухаан санаандаа ер нь, юу бодон суунам бэ,

	Хаданд тэнэсэн ишигнээсээ, өдөрт нэгийг шүүрүүлэхдээ

	Харамсаж хайрладаггүйн учир, хаанаа байна вэ хөрш өө!

	Онын улаан ууланд олон жил өндөглөсөн

	Өвгөн хар бүргэд чинь, одоо бас л өндөглөх нь,

	Өлийг минь залгаж сурсан, миний хайрт найз аа,

	Шөлний минь юмыг, бэлдэж л байвал яана даа.

	 

	1962 он

	 

	Б. Бааст орчуулав.

	 


КАЗАХ МИНЬ

	Хаа ч явсан казах минь

	Хатуу зовлонгоос салах биш,

	Насан турш ингэж явахад

	Диваажин хаанаас олдох вэ!

	Ташуурын амт хэчнээн амсавч

	Нойрноос сэрдэггүй казах минь

	Бутанд хярсан аймхай туулай шиг

	Бяд чадалгүй казах минь,

	Хүнд бэрх цаг тохиолдвол

	Хүсэж найдах юм байна уу?

	Уул хаданд бүгж хоргодохоос

	Өөр ухаан суудаггүй юу?

	Ууланд тэнэж хаданд өссөн нь

	Угаас казахын заншил боловч

	Бүлтэй чадалтай нөхрийг олж,

	Борви тэнийлгэх болсон биш үү

	Барсгар хаднаас нөмөр эрвэл

	Баавгай ч бий, чоно ч бий шүү дээ.

	Ингэж маанагтаж, сууснаас

	Ирэх өдрөө бодох болж шүү!

	Дүүрсэн хэрэг шийдсэн хормой гээд

	Дэмий суугаад яах юм бэ?

	Бүсээ чангалаад босох болжээ.

	Бүгдээр эвлээд үзэх болжээ.

	Бүлтэй чадалтай залуус жигидээ,

	Бөөгнүүлж эгнүүлэх цаг болжээ.

	Хайртай нутгийнхаа жаргалын төлөө.

	Халуун цусаа хайрлаад яана?

	Аль вэ казахын хөвгүүд охид оо,

	Олсон мэдлэг чинь юу вэ?

	Нэг нэгийгээ ховлож живлэхээс

	Өөр мэдэх юм байна уу?

	Өөрийнхөө дундаас төрж гарсан

	Өөдтэй нэгийнхээ араас гэтэж

	Ул шагайж бишгүүрдэн муулахаас

	Илүүтэй сурсан юм байна уу?

	Өр элгээ өшиглөөд байвал

	Өөр дундаа шөргөлцөлдөөд байвал

	Олсон шарх эдгэрэхгүй шүү дээ,

	Олдох жаргал ч байхгүй шүү дээ!

	Байхгүй юмыг байлган итгээд,

	Бурхан тэнгэр бүгдийг хайрлана гээд

	Дэмий лам нарт сүсэглээд суувал чинь

	Диваажин хэзээ ч ирэхгүй шүү дээ!

	Цатгалан үедээ ороза6 намаазыг7

	Цаадуул чинь та нарт хайрлаж л байгаа юм.

	Цаг бишдээд гэдэс нь өлсвөл

	Цагаан нөмөргөө хог дээр хаяад

	Молдай лам нар минь цөм цөмөөрөө

	Мөрөө хөөгөөд алга болно шүү дээ.

	Үүнийг л бодооч казах минь!

	Үнэндээ хөдлөх цаг болж шүү, казах минь!

	 

	1920 он

	 

	Б. Бааст орчуулав.

	 


ӨНГӨРСӨН ОДОО ХОЁР

	Үзэсгэлэн гоо охинтой, наргин наалинхайтан цэнгэж,

	Өсөх залуу насандаа, од шиг гялалзаж явлаа сан,

	Ариухан тэр цэнгэлд, ханаж цадаагүй байтал,

	Амьдрал минь чи түүнээс, намайг юунд салгав даа?

	Эргэж ирэхгүй залуу цагийн явдлаас.

	Ингэхэд над үлдсэн ул мөр юу байна?

	Уа амьдрал минь хэлээч!

	 

	Хүлэг олон морьдоос, хурдан жороог нь шилж,

	Хүүхэн олон хонгороос, хөөрхөн сайхныг нь үнсэж,

	Тас хар казан даавуу хувцас гэгчийг өмсчхөөд,

	Танхил бүргэд шиг явсан залуу нас минь яав даа?

	Баяд дээдсийн охидтой наргин наалинхайтан явсан

	Бага залуугийн минь явдлаас үлдсэн ул мөр байна уу?

	Па амьдрал минь хэлээч!

	Ахтаан нэрийг минь дуулсан ах дүү олон оо

	Аргагүй намайгаа уучилж, даажигнаж бүү шоологтун!

	 

	Гарсан төрсөн гэр минь амьдрал жаргал болж,

	Газрын холоос эрэх юм, над ер гарсангүй.

	Хан буурал эжий минь, олж хань болгосон

	Хайртай хөөрхий авгайгаа харах тутам над

	Хаан хүний хатан шиг юутай сайхан харагддаг гээч

	Жаран нас минь над, аймшигтай даваа шиг байлаа,

	Жишим ч үгүй түүнийг, салхи шиг даваад л явчихлаа,

	Аз жаргал наддаа, ийм л хүчин өгсөн юм,

	Ариухан тэр хүчээ, найргийн жигүүрээр жигүүрлэнэм.

	 

	1957 он

	 

	Б. Бааст орчуулав.



	




	АЛМЭЭН ХҮҮ

	Хөдөөгийн Алмээн хүү чи бодооч дээ

	Хөлс чинь, хоосон талд асгарсаар байна,

	Хөгнөөстэй хурга шиг хүлэгдэж

	Хөөрхий чи баяныд зарагдаж байна.

	 

	Өндийлгүй сөхөрч ингэж амьдарснаас

	Өгөөмөр талд тариа будаа тарь л даа, чи

	Тарьсан тариа чинь талаа дүүрэн халиурахад

	Танхил чи минь түүний тухай дуулбал даа...

	 

	Б. Бааст орчуулав.

	 


ЯДУУГИЙН ЗОВЛОН

	Балчир бие нь намрын шөнө жихүүн салхинд дагжсаар

	Баян хүний хотыг сахиж, ядуу Алмээн сэрүүн сууна.

	Байн, байн хуцсан нохойн дуу хааяа нэг хон-хон гээд

	Бага хүүгийн хань болж, мянгаад хонийг маналцана.

	Баялаг энэ хот сүргийг зальхай ноёдод илгээж

	Бага хүүгээс хэдхэн хонийг, бурхан багш харамлажээ.

	 

	Малгайгаа авч, бүсээ султгаж амжих ч үгүй чичирсээр

	Мандах нараар манай Алмээн хонины хойноос хөдөлнө.

	Малын хойноос мах цусаа ч хайрлалгүй зүтгэвч

	Малчин хүүгийн сарын хөлс нэг л шүдлэн ямаа

	Малын чимээ үргэх мэт хэрэв хааяа сонсогдвол

	Магнай тэнэгэр нойрмог баян нойрон дундаа хашхирна.

	 

	Алмээн, Салмээн ах дүү хоёр аль эртнээс өнчирч

	Айлаас айлд зарцлагдан хэсүүчилсээр амьдарна.

	Алд бие нь хүйтэн намрын сэрүүн салхинд чичирч

	Арга барсан хөөрхий хоёр, хонины нөмөрт хоргодно.

	Ар өвөргүй ноорхой дээл хүйтэн салхинд нэвтлэгдэж

	Алхах бүрд нь норсон гутал, нөхсөн оймс дааруулна.

	 

	Ядарч зовсон амьдрал хэчнээн хэцүү байсан ч

	Яргачин харгис эзэнд өрөвдөх нинжин сэтгэлгүй

	Яалаа ч гэсэн Алмээн хүү «Хутбаан» нохойноос долоон дор

	Яагаад гэвэл «Хутбаан» чинь шөнийн турш хуцсан шүү

	Яасан ч даарах болоогүй, аягатай шөл уусан гэж

	Яллагч баян эзэн хангинан дуугарч байдаг юм.

	 

	Олны хүчээр амьдарч шунал нь улам бадарсан

	Олон хүнийг мөлжиж, ховдог сэтгэлээ хангасан 

	Охид хүүхдийг зарцалж, нохой гахайтай зэрэгцүүлсэн

	Олз хонжоо шиншилж, отог хошуугаар хэсүүчилсэн

	Огтхон ч хүний шинжгүй ёстой л «Хутбаан» баячууд аа!

	Омгорхсон сэтгэл чинь, осолгүй л бут ниргэгдэнэ.

	 

	Хайруул орчуулав.

	 


ТУХААН НОЁН

	Тухаан ноён гэж урьд манайд байсан юм.

	Тун айхтар ч ноён байсан юм даа

	Одоо ч түүний байдал төрх мартагддаггүй юм

	Орчлонд дахиад тийм ноён бүү төрөг гэм!

	 

	Бүлтийж байдаг сан, хоёр нүд нь

	Бурзайж байдаг сан, бухынх шиг хүзүү нь

	Бондгор хамар, халхгар цээжтэй

	Булай зантай, бузар явдалтай ноён сон!

	 

	Догшин ширүүн омгорхог дуутай

	Доргисон царгисан хорон муухай үгтэй

	Долигонож дээдсийг магтан, доордсыг загнаж

	Догь сайхан хүн болох гэж доншуучилж явдаг сан

	 

	Зуун айлын ахлагч ноён Тухаан

	Зугаацаж, нийтийн хөрөнгөөр хувиа тэжээдэг сэн

	Зусарч ховдог сэтгэлт ноёнтноос

	Зугтаж хэн ч гэсэн зайлахыг боддог сон.

	 

	Хайруул орчуулав.

	 


ЭЖЭЭКЭЭН

	Өнгөрсөн тэр цагийг

	Өнө үүрд юм шиг санасан

	Зэвүүн нэг панзчин

	Зэрэглээ шиг сүүмэлзэн явж билээ.

	Хоргой пүүсүүний наймаагаар

	Хонь хурга олзолж

	Хожил олсон Эжээкээн

	Хорт санаагаараа амьдарч байлаа!

	Дөрвөн хуруу ногоон цайг

	Дөнгөж хургаар дүйж өгөөд,

	Дөрөв дахин нугалж

	Дөнгөөд мөн шулдаг сан

	Ядуу ардыг зовоож

	Яс махыг нь хүртэл мөлжин

	Яаруу төл! гэж зээлээ

	Ял хуулиараа сүрдүүлсээр сэн!

	Мөнгөн утас, алтан саа

	Мөлжихийн сайхан зэвсэг нь болж

	Мөнгөөр дүүрэн хивсэн богц

	Мөдхөн, хоттой хонь болдог сон!

	Анд ноёдындоо ирэхэд

	Атга дүүрэн бэлэгтэй

	Албат зарц нар харагдвал

	Аашилж зандрах нь бэрхтэй сэн!

	Бөгж, бугуйвч, толь, сам

	Бүрэн байна үзэцгээ,

	Бүгдийг нь казахууд дийлэхээр биш гэж

	Бүдүүн чантуу доромжилдог сон!

	Хонь хурганы арьсаар

	Хогшил бараагаа зээлээр авч

	Хотонд дайрсан чоно шиг

	Хонинд давхих нь аюултай сан!

	Авсан зүйлээ тооцож

	Арилжаа сайн боллоо гэж

	Арга мэхээ магталцаж

	Арзганаж марзганаж байдаг сан!

	 

	Хайруул орчуулав.

	 


ШАР МЭШЭЭЛД

	«Мас көз» нуурын чоно шиг

	Маш хар санаатай шар Мэшээл чи

	Улаан нүд чинь эргэлдэж

	Урт хэл чинь цухалзаж

	Уулаар тэнэж, талаар давхиж

	Уухилж аахилсаар явна чи.

	Дорой хүнийг айлгаж

	Дорвитой хүнийг аргалж

	Олигтой юмыг дээрэмдэж

	Ойртсон малыг залгиж

	Үхэн үхтлээ цаддаггүй

	Үнэхээр мангас чи юм даа!

	Ухаан орсон цагаасаа

	Ухаантай мөлжигч болсон чи

	Далан насыг хүрэхэд

	Дадлагат дээрэмчин болж дээ!

	Аюултай архаг өвчнөөр

	Ард олныг зовоож байлаа чи!

	Чиний нэр чинь шар Мэшээл

	Чин үнэндээ «Шар хэрүүл»

	Байсан газар бүхэнд чинь

	Балагтай хэрүүл тасардаггүй сэн!

	Чамаас салбал мал минь өснө.

	Чамайг дарвал жаргал минь ирнэ гэж

	Ард түмэн маань ярьдаг байлаа.

	Ариун хүсэл нь тэгээд биелсэн юм.

	 

	Хайруул орчуулав.



	




	ХАЛЭЭЛ, МАЛИК ХОЁР

	Саяхан Ханжгаабай нас нөгчиж

	Саатаж удсан ч үгүй хөдөөлүүлэх боллоо.

	Оршуулгын өргөл барьц алаг шар

	Олны анхаарлыг биедээ татлаа.

	Буян ном бурхныг ярьсан хоёр том лам

	Булаацалдаж хэрүүл гаргалаа, алаг шарын төлөө

	Балагтай Халээл, Малик хоёр ламын

	Бандгар алаг шар дунд нь зогсоно.

	Боль боль! гэж хэн хүн бүхэн хориглоно

	Бохирлов, буян номыг! гэж хүмүүс зэвүүцнэ.

	Архирч адаг сүүлд нь нохой шиг ноцолдов

	Аягүй бол алалдах нь холгүй боллоо.

	Гулийж байв намхан биетэй алаг шар

	Гуньхарч байв хоёр ламыг харсан хүмүүс

	Ум-мани-бадь-ми хум гэж нэг нь хүнгэнээд

	Урдах шарыг хөөн давхилаа, ядуу Сэгиз

	Баянаа гүн нүхэнд булж орхиод

	Багш хоёр лам байгаа зүйлээ хувааж авлаа.

	Үхсэн хүнийхээ буяныг хийх нь байтугай

	Үнэхээр аймаар хашхиралдаж гарлаа.

	Зовсон хүн, талийгаачийн дэргэдээс холдсоор байв.

	Зодооч хоёр, эх захгүй чалчсаар байв.

	Ухаангүй, бие бие өөдөө давшилсаар байв.

	Удсангүй энгэр заамнаасаа барилцсан л байв.

	Шуналтай хоёр ламын хөгийг нь үзэж

	Шуугьж хөхрөлдөцгөөнө, хүүхэд багачууд

	Боль гэхэд больж өгөөгүй хоёр том лам

	Болиулах хүн олохгүй хялалзаж байв.

	Сэгизээс алаг шарыг авч чадсангүй

	Цэцэрхээд хошуу холбоод ч юм болсонгүй

	Угаасаа ч ховдог сэтгэлт Ханжгаабайн

	Угаалгаж арилгах ёстой хар нүгэл нь

	Халээл, Малик хоёр ламаас ч болсон буюу

	Харласан хэвээр тэгээд үлдэх нь тэр дээ!

	 

	1924 он

	 

	Хайруул орчуулав.



	




	ЭХ НУТГИЙНХАА ТӨЛӨӨ

	Эзэнгүй хонинд орсон зэрлэг чонын адил

	Эрлэг цагаантны оргодол талан тонож байхад

	Эрхтэн дархтан та нар юугаа хийж сууна даа?

	Ивээж арчилдаг цаг чинь, ид болсон биш үү?

	 

	Агт морьдын сайныг, атан тэмээний сорыг,

	Ард олны өмчийг аль олигтой өнгөтэйг нь

	Зэрлэг дээрэмчинд өгөөд, амь хаацайлагч та нараас

	Өглөг өмгөөлөг горьдох нь дэмий болсныг ч мэдлээ!

	 

	Иргэн хонины тарганаар, олон шарын амбанаар нь,

	Өлсгөлөн чоныг тэжээн, өөх тосоор цатгаад,

	Есжаан Досжаан хоёрыг, ховлон живлэж бариулаад

	Эрлэг дайсны суманд унаган, дарсныг чинь яана даа!

	 

	Олон түмэн ардаа, ингэж эрсдэн байхад,

	Өөд татан аврах, одтой хүү төрөөгүй гэж үү?

	Амар заяа үзүүлдэггүй, үхээрийн хар оргодлыг,

	Аяа эх нутгаасаа, арилган хөөх цаг болжээ.

	 

	Ардаг сайхан загалын нуруун дээр суусан,

	Адгийн муу цагаантан, ард түмний нуруун дээр,

	Ахин суухыг бодно уу, арай ч юу бол доо,

	Арслан барс догширвол, амар ч үгүй гэдэг шүү.

	 

	Цэрэг эрсээ цуглуулж төмөр цагариг болъё

	Чин санаагаа нэгтгэж, амар энхийг эрье,

	Туг далбаагаа барьж, аз жаргалыг зоръё,

	Буг шулмыг дарж, эх нутгаа аваръя.

	 

	1920 он.

	 

	Б. Бааст орчуулав.



	




	НАЙРАГЛАЛ



	



	БАГА НАСАА ДУРСАН САНАНАМ

	Уг ном манай номын санд тусгай ном болон орсон тул холбоосоор орж татаж авч уншина уу.

	 

	[image: Image]

	 


ДОСЫМБЕК, БАЛХИЯ ХОЁР

	Уг ном манай номын санд тусгай ном болон орсон тул холбоосоор орж татаж авч уншина уу.

	 

	[image: бичвэр, шувуу, зураг-г агуулсан зураг

БҮРГЭД

	Уг ном манай номын санд тусгай ном болон орсон тул холбоосоор орж татаж авч уншина уу.

	 

	[image: бичвэр, зураг-г агуулсан зураг

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

Заметки

		[←1]
	 Ошаг — тулга




	[←2]
	 Бозбала — ид 20 настай эр гэсэн утгатай




	[←3]
	 Монголын зохиолчдын IV Их хурлыг хэлж байна




	[←4]
	 Балапан, Тирнек — нэг, хоёр настай бүргэдийг хэлж байна




	[←5]
	 Зохиогч өөрөө нутгийнхаа Оно гэдэг уулын хар бүргэд болж
малчин Б.-д зориулан энэ шог шүлгийг бичжээ.




	[←6]
	 Ороза — мацаг гэсэн үг




	[←7]
	 Намааз — өдөрт таван удаа үйлддэг мөргөл. Энэ мөргөлийг өдөрт таван удаа үйлдэнэ. Үүнд: өглөө нар гарч байхад, наран жаргахын өмнө, наран жаргасны дараа, харуй бүрий буюу ханын үдээс харагдах төдий болж байхад, шөнө унтахын өмнө ийнхүү таван удаа залбиран мөргөж уншлага хийдэг юм.

